
ABSTRACT 

PENGARUH KECERDASAN EMOSI KE ATAS STRES DAN MASALAH 
DISIPLIN PELAJAR. 

v 

The main purpose of this study is to examine the difference of emotional quotient 
stress and discipline problem, and to ensure the influence of emotional quotient for 
stress and discipline problem. This study also examine emotional quotient as a 
moderator between stress and discipline problem. A total of 390 students comprising six 
school in Kota Kinabalu and Kota 8elud participated in this study. Emotional Quotient 
Inventory Youth Version (EQ;i:YV) and Student Stress Scale in Malay version used to 
measure the variables in this study. The result of this study was found that female 
students higher than male students in interpersonal and stress management Male 
students better in positive impression than female. In average, students also had higher 
level of stress. Regression analysis reported that male students were significant in 
Emotional Quotient overall and intrapersonal aspect. While, female students were 
significant in stress management General mood and also adaptation. Discipline problem 
reported that interpersonal and stress management were significant to female student 
only. While adaptation were significant as a moderator between stress and discipline 
problem. 

BAB 1 

PENGENALAN 

1.1 Pendahuluan 

Masalah tingkah laku ataupun masalah pelanggaran disiplin dalam kalangan pelajar di 

sekolah tidak pernah selesai semenjak dahulu sehinggalah sekarang. Keadaan ini 

menimbulkan rasa tidak puas hati dalam kalangan semua pihak yang terlibat di dalam 

bidang pendidikan sama ada para pendidik, ibu bapa serta pihak kerajaan. Laporan 

tentang salah laku para pelajar sentiasa mendapat tempat di dalam media massa sama 

ada akhbar mahupun media elektronik. Walaupun pelbagai peraturan dan disiplin telah 

ditetapkan oleh pihak sekolah perbuatan salah laku para pelajar tetap berlaku. Dalam 

be rita harian bertarikh 29 Mac 2004, telah disiarkan isu disiplin yang paling mengejutkan 

iaitu kes pembunuhan seorang pelajar Muhammad Farid di sebuah sekolah agama pada 

28 Mac 2004 yang lalu. Farid telah dipukul oleh rakan-rakannya sehingga tidak sedarkan 

diri yang akhirnya telah menyebabkan beliau meninggal dunia. Selain itu, terdapat juga 

kes lain seperti mengugut pelajar lain ataupun mengancam pelajar lain dengan 

menggunakan benda tajam turut dilaporkan oleh media. Antaranya, adalah pada 31 

Oktober 2003, seorang pelajar berusia 15 tahun koma selama tiga hari dan meninggal 

dunia di Hospital Port Dickson akibat dipukul sekumpulan pelajar. Pada 25 September 

2003, seorang pelajar diserang 10 pelajar lain di sebuah sekolah menengah di Melaka. 

Data statistik menunjukkan keruntuhan akhlak di kalangan remaja di negara ini adalah 

semakin serius. Di negeri Kedah sahaja terdapat sebanyak 307 kes jenayah yang berlaku 

sepanjang tahun 1991 melibatkan pelajar di bawah umur. Daripada jumlah itu, 73 kes 

membabitkan pelajar sekolah. Laporan disiplin pelajar tahun 1995 pula menunjukkan 

pelanggaran seperti jenayah, lucah, kekemasan diri, kurang sopan, tingkah laku merosak 

dan tidak jujur dilakukan oleh sama ada pelajar sekolah menengah ataupun sekolah 

rendah. Berdasarkan statistik Bahagian Sekolah Kementerian Pendidikan Malaysia, pada 

tahun 1997 terdapat 107 kes para pelajar yang terlibat dengan kegiatan gengsterisme. 

Kumpulan gengster atau samseng bermaksud kumpulan seminat yang dianggotai oleh 

ahli-ahli yang berkecenderungan melakukan perlakuan negatif atau pelbagai salah laku 

dan mempunyai seorang ketua (Amir Mohd. Salleh, 1999). 

Pelanggaran disiplin dalam kalangan pelajar sekolah semakin merupakan satu 

fenomena yang tidak sihat terhadap iklim pengajaran dan pembelajaran di sekolah di 

negara kita. Perlanggaran disiplin dan perbuatan salah laku di kalangan pelajar bukan 

sahaja berlaku secara meluas di kawasan bandar dan pinggir bandar kini ia telah 

menular juga di sekolah-sekolah luar bandar termasuk di kawasan-kawasan FELDA, 

FELCRA serta kawasan-kawasan perkampungan. Ini menunjukkan trend perlanggaran 

disiplin di kalangan pelajar meningkat secara mendadak dan membimbangkan walaupun 

bilangan pelajar yang terlibat masih terlalu kecil (Wong Cuei Ping, 1989). Dengan 

peningkatan masalah disiplin yang semakin serius ini kepada siapakah ianya 

dipertanggungjawabkan? Adakah kepada pelajar yang masih belum dapat menyesuaikan 

diri dengan perkembangan tahap umur mereka? Atau ibu bapa yang tidak menerapkan 

kecerdasan emosi dalam kalangan anak-anak mereka ataupun kepada guru-guru yang 

terlalu keras mendidik sehingga menimbulkan rasa tidak puas hati dalam kalangan 

pelajar itu sendiri. Case (1985) berpendapat keadaan pelajar yang duduk sesak dalam 

sesuatu bilik darjah atau kelas yang kecil ukurannya juga boleh mendatangkan masalah 

tekanan dan disiplin di kalangan mereka. Begitu juga dengan sikap guru yang 

mempunyai suara garang dan menggunakan kekerasan mengikut perasaan dalam 

pengajaran harian. 

Masten (dim. Dacey & Kenny, 1997) menjelaskan bahawa masalah pelanggaran 

disiplin atau masalah tingkah laku pelajar selain daripada apa yang didakwa oleh Case, 

ia juga boleh berpunca daripada stres yang dialami. Begitu juga menu rut Renda & 

Plomin (1992), stres dapat meramal tingkah laku bermasalah. Kedua-dua pendapat ini 

disokong oleh Fimian dan Cross (dim. Dacey & Kenny, 1997) yang mendapati remaja 

yang mengalami stres yang tinggi lebih berkecenderungan bergaduh dengan rakan, 

melawan guru, melakukan lawak bodoh dalam kelas serta sering diserang, sakit kepala 

dan sa kit perut. Satu lagi kajian oleh Compas et al. (1989) melaporkan bahawa stres 

secara signifikan dapat meramal masalah tingkah laku dan emosi dalam kalangan 

remaja. Dapatan kajian Stranger, Achenbach dan McCanaughy (1993) ke atas 2,479 

subjek dari berbagai bangsa juga mendapati stres dapat meramal masalah tingkah laku 

di sekolah. 

Dapat dirumuskan daripada dapatan kajian yang dijalankan oleh pengkaji

pengkaji adalah masalah tingk.ah laku dalam kalangan pelajar ini mungkin berpunca 

daripada stres yang di alami manakala, tingkah laku seseorang pula akan berubah 

apabila individu itu menghadapi stres. 

Selain daripada stres, emosi merupakan satu lagi faktor yang turut 

mempengaruhi tingkah laku. Cannon dan Bard (dim. Casidy, 1999) mendapati emosi dan 

tingkah laku adalah suatu bentuk respons stimulus. Misalnya, apabila marah secara tidak 

langsung seseorang akan menggenggam tangan atau mengetap bibir dengan kuat. 

Mengikut Teori James-lange (dim. Casidy. 1999), emosi menyusul akibat kebangkitan 

psikologikal. Seseorang individu akan mengalami stres yang tinggi jika dia tidak dapat 

mengawal emosi. Menurut Ciarrochi, Deane dan Anderson (2000), seseorang yang tidak 

mampu mengawal emosinya akan lebih peka terhadap kesan stres. Seperti yang 

dilaporkan oleh Fimian dan Cross (dim. Dacey & Kenny, 1997) remaja yang mengalami 

stres yang tinggi lebih cenderung bergaduh dengan kawan-kawan, melawan guru dan 

melakukan lawak bodoh dalam kelas adalah akibat daripada kurangnya pengawalan 

emosi sehingga menyebabkan masalah tingkah laku ataupun masalah disiplin di 

kalangan pelajar. Jelaslah di sini bahawa emosi sangat berkaitan dengan stres yang 

dialami oleh seseorang. 

Perkaitan antara stres dengan emosi ini telah mendorong pengkaji-pengkaji 

melakukan penyelidikan tentangnya. Penyelidikan tentang topik emosi telah bermula dan 

berkembang dengan cepatnya. Di antaranya, kajian yang mengaitkan konsep 

kecerdasan emosi dengan stres yang telah dilakukan oleh Salovey dan Mayer (1990) dan 

juga Goleman (1996). Menurut Salovey dan Mayer (1990), kecerdasan emosi merupakan 

kebolehan individu dalam mengurus emosi serta memahami dirinya dan juga orang lain. 

Maklumat yang diperoleh daripada pemahaman ke atas emosi akan digunakan untuk 

berfikir dan bertindak dan menentukan kesesuaian sesuatu tindakan . 

. Kecerdasan emosi juga penting dalam membantu menampilkan diri dengan lebih 

baik melalui personaliti serta dapat menilai personaliti agar tidak selalu kelihatan buruk. 

Kecerdasan emosi adalah salah satu cabang kajian daripada emosi. Memahami dan tahu 

cara mengawal emosi sememangnya sangat penting dalam kehidupan harian kita. 

Sekiranya emosi tidak dapat dikawal tindakan akan turut tidak terkawal akibatnya akan 

menyebabkan ketegangan emosi. Menurut Dadang (2000) ketegangan emosi atau 

ketidakseimbangan perasaan adalah salah satu daripada gejala stres. Hardjana (1994) 

pula mendakwa bahawa emosi negatif cenderung disertai stres. Emosi yang biasanya 

menyertai stres adalah seperti rasa takut, cemas, sedih atau depresi dan juga rasa 

marah. Lazarus dan Folkman (dim. Slaski, 2002) berpendapat bahawa stres berkaitan 

dengan perasaan negatif yang muncul dalam diri seseorang. Stres muncul sama ada 

ketika dia berinteraksi dengan orang lain dan emosi individu pada ketika itu pula adalah 

seperti sedih, marah, rasa bersalah dan rendah diri dan sebagainya. Daripada ini, 

Lazarus dan Folkman menyimpulkan bahawa stres boleh didefinisikan sebagai salah satu 

dari pengalaman emosi. 

Kajian yang telah dilakukan oleh Ciarrochi, Deane dan Anderson (2000) 

mendapat bukti awal menyokong bahawa kecerdasan emosi dapat melindungi 

seseorang daripada menghadapi stres dan membantu individu menyesuaikan diri dengan 

lebih baik dalam sesuatu situasi. Kajian itu juga mendapati individu yang tidak mampu 

mengawal emosinya akan lebih mudah mengalami stres. Sekiranya seseorang itu 

mempunyai kecerdasan emosi yang tinggi maka dia akan dapat menggerakkan fikiran 

serta perbuatannya ke arah yang lebih positif (Lopez, Straus & Salovey, 2002). Dapatan 

kajian Chapman & Clake (2003) melaporkan kecerdasan emosi dapat digunakan dalam 

mengurus stres. 

Apa yang dapat dirumuskan daripada kajian-kajian yang dilaporkan ialah 

terdapat perkaitan di antara stres, kecerdasan emosi dan tingkah laku bermasalah. Hasil 

kajian menunjukkan stres yang dialami boleh membawa kepada tingkah laku bermasalah 

tetapi jika seseorang individu itu mempunyai kecerdasan emosi yang tinggi, dia akan 

dapat mengurus stres dengan baik, dengan itu kesan stres ke atas tingkah laku 

bermasalah juga boleh dikurangkan atau di kawal. Dengan kata lain, kecerdasan emosi 

boleh memainkan peranan mewujudkan hubungan antara stres dengan tingkah laku 

bermasalah. Masalah disiplin pelajar di sekolah yang berkaitan dengan stres mungkin 

boleh dikurangkan atau di kawal dengan mengkaji kecerdasan emosi dalam kalangan 

pelajar. 

1.2 Permasalahan Kajian 

Fimian dan Cross (dim. Dacey dan Kenny, 1997) mendapati bahawa remaja yang 

mengalami stres yang tinggi berkecenderungan untuk bergaduh dengan rakan-rakan, 

melawan guru serta suka melakukan lawak bodoh dalam kelas. Renda (1992) juga 

mendapati stres dan karakter seseorang boleh meramal tingkah laku. Tingkah laku 

bermasalah di kalangan pelajar di negara kita semakin serius. Sahagian Sekolah 

Kementerian Pendidikan Malaysia, melaporkan pada tahun 1997 sahaja terdapat 107 kes 

para pelajar yang terlibat dalam kegiatan gengsterisme. Keseriusan ini bertambah 

apabila pada tahun 2004 berita yang paling menggemparkan atas kematian seorang 

pelajar di sebuah sekolah agama akibat dipukul oleh rakan sendiri. Selain itu, terdapat 

beberapa kes yang serupa turut dilaporkan oleh media massa. Keadaan ini menunjukkan 

masalah disiplin dalam kalangan pelajar tidak harus dipandang ringan dan seharusnya 

ada usaha untuk membendung gejala-gejala ini agar tidak berlarutan. 

Masalah tingkah laku atau masalah pelanggaran disiplin dalam kalangan pelajar 

boleh juga di sebabkan emosi. Menurut Eisenberg dan Fabes (1992) seseorang yang 

mempunyai emosi yang tinggi cenderung menunjukkan tingkah laku sosial yang rendah. 

Jika dikaitkan dengan pelanggaran masalah disiplin seperti kes buli, memukul pelajar lain 

akibat rasa marah dan sebagainya, model teori ini boleh menjelaskannya. Begitu juga 

dengan rasa tidak puas hati terhadap guru, sekolah dan sebagainya boleh menyebabkan 

seseorang pelajar bertindak melanggar peraturan-peraturan sekolah seperti ponteng, 

lambat masuk kelas dan sebagainya. Rasa tidak puas hati terhadap guru ini 

kemungkinan disebabkan oleh sikap guru yang garang dan mengikut perasaan ketika 

memberikan pengajaran seperti yang didakwa oleh Case (1985). 

Kesimpulan yang dapat dibuat dari pernyataan di atas adalah emosi mahupun 

stres berkait dengan tingkah laku bermasalah. Ketiga pemboleh ubah ini saling 

memberikan tindak balas. Jika emosi telah menguasai diri maka seseorang boleh 

menghadapi stres dan gangguan terhadap psikologi pun bermula. Di sinilah pentingnya 

kecerdasan emosi memainkan peranannya. Seperti yang telah dijelaskan pada awalnya 

kecerdasan emosi merupakan suatu kebolehan yang antaranya adalah untuk memahami 

emosi sendiri dan juga emosi orang lain serta menyesuaikan tindakan mengikut sesuatu 

keadaan. Beberapa kajian juga menunjukkan kecerdasan emosi boleh membantu 

seseorang untuk meredakan stres yang dialami. Stres merupakan suatu keadaan yang 

menyebabkan diri seseorang menjadi tertekan akibat pemikiran-pemikiran yang tidak 

rasional atau pun tekanan akibat situasi yang tidak diinginkan. Kecerdasan emosi 

terbukti boleh digunakan untuk mengurus stres yang dialami ini. Manakala dalam aspek 

tingkah laku bermasalah ataupun masalah disiplin, kecerdasan emosi juga dapat 

digunakan dalam melakukan sesuatu tindakan. Antara aspek kecerdasan emosi yang 

boleh digunakan dalam mengawal tingkah laku ini adalah kebolehan beradaptasi di 

mana seseorang akan menjadi lebih fleksibel, realistik dan efektif. 

1.3 Tujuan kajian 

Tujuan umum kajian ini adalah untuk mengenal pasti pengaruh kecerdasan emosi ke 

atas stres dan masalah disiplin pelajar, serta peranan kecerdasan emosi ke atas dua 

pemboleh ubah ini serta peranannya dalam hubungan di antara stres dengan masalah 

disiplin pelajar juga dilihat berdasarkan faktor jantina kerana menurut BarOn (1997) 

terdapat perbezaan yang signifikan kecerdasan emosi berdasarkan faktor jantina. 

1.4 Objektif Kajian 

Objektif kajian secara terperinci adalah seperti berikut: 

a. Mengenal pasti perbezaan kecerdasan emosi, stres dan masalah disiplin pelajar 

berdasarkan jantina. 

b. Mengenal pasti pengaruh kecerdasan emosi keseluruhan dan setiap aspek 

kecerdasan emosi ke atas stres pelajar dan juga jantina. 

c. Mengenal pasti pengaruh kecerdasan emosi keseluruhan dan setiap aspek 

kecerdasan emosi ke atas masalah disiplin pelajar dan juga jantina. 

d. Mengenal pasti pengaruh stres ke atas masalah disiplin pelajar dan juga 

mengikut jantina. 

e. Mengenal pasti peranan Kecerdasan emosi keseluruhan dan setiap aspek 

kecerdasan emosi dalam hubungan antara stres dan masalah disiplin pelajar dan 

juga mengikut jantina. 

1.4 Rasional Kajian 

Peluang untuk mengembangkan kecerdasan emosi adalah sangat terhad 

memandangkan pencapaian akademik memberi makna kepada segala-galanya dalam 

peperiksaan hari ini. Mengikut artikel yang ditulis oleh Kamarudin Jusoh bertajuk 

"Keluhan Bekas Guru Disiplin" dalam keluaran Majalah MASSA (5 April 1997) ruangan 

pendapat, beliau menyatakan pihak pentadbiran sekolah akan mendabik dada sekiranya 

sekolahnya terdapat ramai pelajar yang mendapat gred A di dalam peperiksaan formal. 

Sekolah juga tidak mengambil kira nilai-nilai yang ditonjolkan oleh setiap pelajarnya 

asalkan matlamatnya tercapai iaitu mendapatkan sebanyak mungkin pelajar-pelajar yang 

mendapat gred A. Namun begitu, aspek kecerdasan emosi sebenarnya telah lama di 

sedari tetapi tidak dipraktikkan. Kepentingan pengawalan emosi diri sekurang-kurangnya 

dapat membantu para pelajar di dalam menilai baik-buruknya sesuatu tingkah laku yang 

dilakukan. 

Dapatan-dapatan kajian telah menunjukkan bahawa emosi dan stres memberikan 

kesan ke atas tingkah laku bermasalah. Kajian juga telah membuktikan betapa 

kecerdasan emosi boleh membantu dalam mengawal stres yang mana seterusnya boleh 

mengawal tingkah laku bermasalah. Seperti yang telah dijelaskan sebelumnya masalah 

disiplin dalam kalangan pelajar masa kini semakin serius. Sering terdengar melalui media 

massa mahupun elektronik tentang kes-kes pelajar yang memukul rakan sendiri malahan 

ada yang berani mengancam guru. Dengan ini kajian yang dijalankan untuk melihat 

peranan kecerdasan emosi dalam mengurangkan kesan stres ke atas masalah disiplin 

pelajar sedikit sebanyak boleh membantu dalam mengatasi masalah disiplin di sekolah. 

Namun, di Malaysia kajian yang melihat hubungan di antara stres, kecerdasan emosi dan 

masalah disiplin pelajar masih kurang terutamanya melihat peranan kecerdasan emosi 

dalam hubungan antara stres dengan masalah disiplin pelajar. Oleh yang demikian, 

kajian yang dijalankan ini dapat menambahkan kefahaman konsep kecerdasan emosi 

terutamanya dalam konteks tempatan. Kajian yang dijalankan ini juga dapat menambah 

data dan maklumat mengenai masalah disiplin, stres dan kecerdasan emosi dalam 

kalangan pelajar di Malaysia khususnya di Sabah. 

Selain kepada pelajar, kaunselor juga boleh membuat satu sesi pertemuan 

dengan pihak ibu bapa pelajar sama ada dalam bentuk bengkel ataupun seminar untuk 

menjelaskan pentingnya kecerdasan emosi dalam mendidik anak-anak. Kecerdasan 

emosi boleh membantu dalam menentukan tindakan-tindakan yang akan diambil. 

Dengan adanya kesedaran tentang kecerdasan emosi ini kelak di harapkan akan dapat 

mengurangkan masalah disiplin dalam kalangan pelajar. 

Dalam aspek akademik pula diharapkan dengan adanya kajian ini para guru 

boleh menerapkan kecerdasan emosi ini kepada pelajar agar mereka mampu mengurus 

dan mengawal emosi sendiri serta dapat berfikir dengan lebih rasional sebelum 

melakukan sesuatu tindakan. Adanya ketenangan dalam emosi dapat memberikan para 

pelajar ketenangan serta menggerakkan fikiran mereka ke arah yang lebih positif. 

Ketenangan sangatlah penting dalam sesuatu penumpuan khususnya dalam 

pembelajaran. Jika tidak ada ketenangan maka penumpuan juga akan lemah 

menyebabkan pelajar susah untuk menerima apa yang dipelajari. 

1.5 Kerangka Teoritikal 

Teori adalah satu set kenyataan abstrak / peraturan yang dibentuk untuk disesuaikan 

dan dijadikan panduan kepada sesuatu kajian dalam keadaan dunia sebenar (Chua Bee 

Seok, 2003). Menurut Othman Mohammad (2001) teori merupakan suatu peraturan bagi 

menyelenggarakan acara atau fenomena dalam bentuk yang tersusun. Model yang 

dirangka dalam kajian ini adalah model yang diubah suai dari model emosi dan kesannya 

oleh Eisenberg dan Fabes (1992) serta Model ABC oleh Albert Ellis (dim. Corey, 1990). 

1.5.1 Model Emosi serta Pengaruhnya Terhadap Personaliti Eisenberg dan 

Fabes. 

Eisenberg dan Fabes serta Eisenberg et al. (dim. Okun, shepard & Eisenberg, 2000) 

membentuk satu model emosi dan kesannya ke atas personaliti. Model ini menunjukkan 

emosi mempengaruhi personaliti individu. Menurut model ini, seseorang yang boleh 

mengurus emosinya adalah lebih baik dalam bersosial dan cenderung menunjukkan 

simpati (memahami orang lain). Manakala individu yang kurang mampu dalam 

mengurus emosinya menunjukkan tingkah laku sosial yang rendah dan cenderung 

mengalami distres. Model ini juga menjelaskan individu yang mempunyai emosi yang 

tinggi (tidak dapat mengawal emosi) cenderung rendah dalam keterampilan bersosial. 

Hubungan antara emosi dengan personaliti digambarkan seperti dalam Rajah 1.1. 

+ Simpati 

Emosi ~~~~::============~O~~~~~~~~~~+~~ 
Pengambilan perspektif 

+ Distress 

Pengawalan 

Rajah 1.1 : Model Emosi Dan Pengaruhnya Ke Atas Personaliti Seseorang Eisenberg Dan 
Fabes (1992) 

Daripada "The relation of emotionality and regulation to dispositional empathy-related 
responding among volunteers in training" oleh A. Okun, shepard dan Eisenberg. (2000), 
Personality and Individual Differences, 28, 367 - 382. 

Teori Eisenberg dan Fabes adalah teori tentang emosi yang mengaitkan dua 

pemboleh ubah iaitu emosi dan personaliti. Menurut Eisenberg dan Fabes (1992), 

individu yang tidak mampu mengawal emosinya lebih banyak mengalami distres. Ini 

disokong oleh dapatan kajian Eisenberg dan kawan-kawannya (Eisenberg et aI., 1994; 

Eisenberg et aI., 1996) di mana individu yang kurang mampu dalam mengawal emosinya 

menunjukkan personaliti yang kurang simpati terhadap orang lain serta akan mengalami 

distres. 

1.5.2 Model A-B-C Albert Ellis. 

Albert Ellis (dim. Corey, 1999) berpendapat manusia sendiri yang menjadikan fikiran dan 

perasaannya mudah terganggu atau sebaliknya boleh mengawal emosi. Dengan 

demikian, walaupun seseorang mengalami stres, dia masih mampu mengawalnya. 

Begitu juga dalam tingkah laku, individu itu sendiri boleh menentukan baik buruknya 

tindakan yang akan diambil. Berdasarkan teori Ellis (dim. Corey, 1999), gangguan emosi 

dikatakan berpunca daripada pemikiran yang tidak rasional. Pemikiran yang tidak 

rasional ini akibat dari proses dan pengaruh budaya dan pembelajaran. Justeru itu, 

individu harus mengubah pemikiran dan kepercayaan dengan menyusun semula 

persepsi dan pemikiran supaya menjadi logik melalui teknik dan tata cara yang sesuai. 

Model ABC Ellis menunjukkan seseorang berkecenderungan membiarkan dirinya 

terganggu namun demikian dia juga mempunyai peluang untuk mengubah proses 

kognitif, emosi dan tingkah lakunya sendiri. Model yang dikemukakan oleh Ellis 

ditunjukkan dalam Rajah 1.2. 

A -------.~ B --------+~ C 

D _____ +~ E----.~ F 

Keterangan : 
A = Peristiwa yang sedang terjadi 
B = Keyakinan 
C = Kesan terhadap emosi dan perilaku 
D = Fakta yang membantah 
E = Kesan 
F = Perasaan baru 

Rajah 1.2 : Model Interaksi Dari Berbagai Komponen Yang Sedang Terjadi Oleh Albert 
Ellis (1988) 

Daripada "Teori-teori Dalam Kaunseling" oleh Gerald Corey (1990). 

Teori Rasional Emotif oleh Albert Ellis (dim. Corey, 1999) berpendapat bahawa 

manusia memiliki potensi berfikir, sarna ada yang rasional mahupun yang tidak rasional. 

Dalam Model ini, (A) merupakan suatu peristiwa dan (c) Adalah reaksi atau perilaku 

seseorang. (A) tidak bukan menjadi penyebab kepada (C) melainkan (B) iaitu keyakinan 

peribadi pada (A) banyak menjadi penyebab (C) iaitu sehingga menimbulkan reaksi 

emosi ataupun perilaku. 

Seterusnya (D) merupakan cara yang digunakan untuk menentang keyakinan 

yang tidak rasional (contohnya dengan cara menerapkan kecerdasan emosi). (E) adalah 

kesan atau hasil daripada wujudnya kecerdasan emosi dalam diri. (F) adalah perasaan 

baru (seseorang telah mula menggunakan kemahiran kecerdasan emosi dalam dirinya). 

Dalam konteks kajian ini pelajar akan mengalami stres dan masalah disiplin 

adalah kerana mereka tidak mengembangkan kemampuan kecerdasan emosi yang ada 

dalam diri mereka. 

1.5.3 Kerangka Model Kajian 

Dalam merangka model kajian ini pengkaji telah menggabungkan Model Eisenberg dan 

Fabes dan juga Model Ellis. Dalam bahagian ini dikemukakan model operasi kajian yang 

menggambarkan pengaruh kecerdasan emosi ke atas stres dan masalah disiplin pelajar 

dan kesannya dalam hubungan antara stres dengan masalah disiplin pelajar. Dalam 

pada itu pemboleh ubah jantina dilihat sebagai pemboleh ubah moderator dalam 

hubungan antara kecerdasan emosi dengan stres dan amsalah disiplin pelajar. Ini 

selaras dengan saranan BarOn (1997), bahawa terdapat perbezaan di antara lelaki dan 

perempuan dalam kecerdasan emosi. Kerangka model kajian ini dapat dilihat dalam 

Rajah 1.4 . 



r------------------------------------------------------------------1 

a. Perasaan secara umum 
b. Interpersonal 
c. Intrapersonal 
d. Pengurusan stres 
e. Adaptasi 
f. Pengaruh positif 

-- -- ---------------------------- --- --------------------------------

I 
I 
I 

Rajah 1.3: Pengaruh Setiap Kecerdasan Emosi ke atas Stres Dan Masalah Disiplin 

Pelajar 

Kerangka kajian ini memaparkan pengaruh kecerdasan emosi ke atas stres dan 

masalah disiplin pelajar dan juga peranan kecerdasan emosi dalam hubungan di antara 

stres dengan masalah disiplin pelajar. Dalam kerangka ini diandaikan Seseorang pelajar 

yang mempunyai kecerdasan emosi yang tinggi dijangka boleh mengawal stres dan 

kurang masalah disiplin pelajar. Stres yang dialami akan mendorong pelajar 

menimbulkan masalah disiplin tetapi jika pelajar berkenaan mempunyai kecerdasan 

emosi yang tinggi kecenderungan ini boleh dikurangkan atau dikawal. Dalam kajian ini 

juga diandaikan terdapat perbezaan kecerdasan emosi, stres dan masalah disiplin pelajar 

serta juga dijangka bahawa perhubungan antara pemboleh ubah- pemboleh ubah ini di 

antara pelajar lelaki dan perempuan. 

